
GOUVÈNÈ CUOMO ANONSE YON SIBVANSYON NATIONAL INSTITUTE OF HEALTH $2 MILYON POU 

SUNY UPSTATE MEDICAL UNIVERSITY  

 

Finansman ap Akselere Kapasite Rechèch Byomedikal nan Rejyon Sant ak Lwès New York  

 

Gouvènè Andrew M. Cuomo te anonse jodi a yon sibvansyon National Institute of Health (NIH) $2 

milyon pou akselere kapasite rechèch byomedikal nan rejyon sant New York. SUNY Upstate Medical 

University te jwenn sibvansyon an nan kad yon patenarya ak SUNY College of Environmental Science and 

Forestry (ESF), Syracuse University, Cornell University, University of Rochester ak University at Buffalo.  

 

“Sibvansyon an pral ofri yon nouvo zouti pisan syantifik ki nan rejyon Sant New York bezwen pou ranpli 

yon vid epi akselere rechèch byomedikal lokal,” te deklare Gouvènè Cuomo. “Achte ekipman dènye kri yo 

fè pati entegral ajanda ekonomik Eta a, epi mwen felisite Doktè David Smith ak ekip li a nan SUNY Upstate 

pou efò sa yo mennen ki pral amelyore pwojè rechèch nan sis nan meyè inivèsite nan New York.” 

 

Sibvansyon an pral pèmèt akizisyon yon spektwomèt Rezonans Mayetik Nikleyè (RMN) sofistike ki sèvi 

nan rechèch byomedikal ak byochimik. Pou kounye a pa gen ankenn aparèy konsa nan rejyon Sant 

oubyen Lwès New York, sa ki oblije chèchè lokal yo vwayaje byen lwen pou ale fè analiz esansyèl sou 

pwojè sansib. 

 

Anplis, dèske NIH ak National Science Foundation konsidere fasilite pou yon chèchè jwenn ekipman lè l 

ap pran desizyon sou sibvansyon,fiti aplikasyon pou sibvansyon nan rejyon Sant ak Lwès New York fèt 

pou yo pi konpetitif paske gen spektwomèt wo nivo sa ki disponib.  

 

“Sa di anpil sou pisans yon sistèm lè SUNY Upstate te pote sibvansyon sa, ekipman an pral loje nan ESF, 

epi itlizasyon li pral ouvri pou syantifik ki sot nan Sant ak Lwès New York,” te deklare Rektè SUNY an, 

Nancy Zimpher. “Se pral yon diplis enpòtan nan enfrastrikti rechèch eta a epi sa pral ede voye monte 

ajanda inovasyon Gouvènè Cuomo a.” 

 

“Anons sa reflete pisans kolaborasyon syantifik," te deklare Prezidan Upstate Medical University a, David 

R. Smith, M.D. "Bay chèchè zouti pou dekouvèt syantifik pa bezwen rete limite nan fwontyè kanpis 

pandan n ap travay sou objektif komen pou n jwenn nouvo tretman pou maladi.” 

 

“Analiz striktirèl konpozan natirèl ak sentetik enpòtan anpil nan rechèch pwofesè nou yo ap fè nan ESF 

ak enstitisyon patenè nou yo,” te deklare Prezidan SUNY-ESF la, Cornelius B. Murphy, Ph.D. “Nou kontan 

anpil pou n resevwa sibvansyon NIH sa ak pwomès RMN 800 MHz la ofri pou l ogmante pwodiktivite nan 

rejyon nò New York.” 

 

Ak kapasite nouvo spektwomèt RMN yo, esperyans ak ranmasaj enfòmasyon ki ta va pran plizyè jou pral 

tounen yon kesyon èdtan, sa k ap ekonomize tan ak lajan. Li pral ede syantifik kap travay konprann epi 

trete yon seri maladi tankou dejenerasyon nè, kansè, dyabèt osteyopowoz ak SIDA. Li pral sipòte  tou 

rechèch vaksen ak byomateryèl.  

 

RMN a, ki prevwa pou l enstale nan sezon otòn 2014 epi loje nan enstalasyon RMN la nan Jahn 

Laboratory sou kanpis SUNY-ESF a, pral pataje ant sis inivèsite yo epi gen chans pou l disponib pou 

chèchè lòt kote. 

